
ЎЗБЕКИСТОН РЕСПУБЛИКАСИ НОМИДАН 

Ҳ У К М

2019 йил январь ойининг 17 куни жиноят ишлари бўйича Зафаробод туман судининг очиқ суд мажлиси, жиноят ишлари бўйича Фориш туман судининг биносида бўлиб, раислик қилувчи А.Хомидовнинг раислигида, судья ёрдамчиси Н.Матлябовнинг котиблигида, тарафлардан давлат айбловчиси Фориш туман прокурори ёрдамчиси Н.Ўрозбоев, жамоат ҳимоячиси сифатида Фориш тумани Ёшлар иттифоқи раиси Ш.Қодиров, судланувчи Б.Г-ков ва унинг ҳимоячиси А.Икрамов, судланувчи вояга етмаган М.М-нов ва унинг ҳимоячиси Б.Бекпўлатова, қонуний вакили М.Махмудов, жабрланувчи А.Қорабековларнинг иштирокида, Г-ков Б-р З-вич ва вояга етмаган М-нов М-ҳид М-мил ўғлиларга оид 1-101-18-сонли жиноят ишини кўриб чиқди. Иш ҳужжатларига кўра:
Г-ков Б-р З-вич - 1989 йил 09 июлда Жиззах вилояти Пахтакор туманида туғилган, миллати ўзбек, Ўзбекистон Республикаси фуқароси, маълумоти тўлиқсиз ўрта, оилали, 2 нафар фарзандлари бор, муқаддам судланмаган, вақтинча ишламайди, Пахтакор тумани, Чаманзор ҚФЙ, У.Юсупов кўчаси, 8-уй 2-хонадонда яшайди, унга нисбатан эҳтиёт чораси сифатида муносиб ҳулқ-атворда бўлиш ҳақидаги тилхат қўлланилган, айблов хулосаси нусхасини 2018 йил 19 декабрь куни олган,
Ўзбекистон Республикаси ЖК 127-моддасининг 3-қисми ва                          169-моддаси 2-қисмининг “в,г” бандлари билан айбланган.;
Вояга етмаган М-нов М-ҳид М-мил ўғли -  2003 йил 11 апрелда Фориш туманида туғилган, миллати ўзбек, Ўзбекистон Республикаси фуқароси, маълумоти тугалланмаган ўрта, Фориш туманидаги 27-сонли мактабнинг 9-синфи ўқувчиси, бўйдоқ, муқаддам судланмаган, вақтинча ишламайди, Фориш тумани, Сайёд МФЙ Бўғомбир қишлоғида яшайди, унга нисбатан вояга етмаганни кузатув остига олиш учун топшириш эҳтиёт чораси қўлланилган, айблов хулосаси нусхасини 2018 йил 19 декабрь куни олган,

Ўзбекистон Республикаси ЖК 169-моддаси 2-қисмининг “в,г” бандлари билан айбланган.
Суд судланувчилар, жабрланувчи ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А  Н  И  Қ  Л  А  Д  И:

Г-ков Б-р З-вич Фориш тумани У-а МФЙ Деристон қишлоғида жойлашган “Олимжон Қоракўли” фермер хўжалигига қарашли отарда фуқаролар Ж.Эгамов ва А.Қорабековга тегишли қўйлар, бундан ташқари фуқаро А.Қорабековга тегишли куркалар юришлигини, ушбу қўй ва куркалар ўзининг яқин қариндошлари М.Махмудов ва унинг оила аъзолари томонидан боқиб келинаётганлигини билиб, 2018 йил июнь ойида фуқаро А.Қорабековга тегишли қўй ва куркаларни ўғирлик йўли билан талон-торож қилиш мақсадида вояга етмаган жияни М.М-новга “қўйлардан сотайлик, сенга каттароқ телефон олиб бераман” деб айтиб, вояга етмаган М.М-новни жиноят қилишга жалб қилиб, вояга етмаган шахс билан олдиндан жиноий тил бириктириб, бир гуруҳ шахс бўлишиб, жиноий шериги вояга етмаган М.М-новнинг отарда ўзидан бошқа ҳеч ким йўқлиги, отаси М.Маҳмудов дам олишга кетганлиги ҳақидаги хабарига кўра, шу куни Я.Қосимовнинг бошқарувидаги “Нексия” русумли автомашинада “У-а” МФЙ Деристон қишлоғида юрган қўйлар олдига келиб, вояга етмаган жиноий шериги вояга етмаган М.М-нов билан биргаликда қўйлар орасидан А.Қорабековга тегишли, ҳар бирининг ўртача бозор нархи 700.000 сўмдан бўлган 4 бош қўйларни ушлаб олишиб, уларни олиб кетиш учун Я.Қосимовга “қўйлар ўзимники” деб айтиб, уни ишонтириб, қўйларни Я.Қосимовнинг бошқарувидаги автомашинага ортиб, сўнг девор билан ўраб олинган отар олдига келиб, яшаш жой ҳисобланган отар ичига кириш ҳуқуқи бўлмасада, ғайриқонуний равишда отар ичига кириб, жиноий шериги вояга етмаган М.М-нов билан биргаликда, у ердан ҳар бирининг ўртача бозор нархи 50.000 сўмлик жами 35 дона куркаларни ўғирлик йўли билан яширин равишда қўлга киритишиб, бир гуруҳ шахслар бўлгани ҳолда, вояга етмаган шахсни жиноят қилишга жалб қилиб, ўзганинг жами 4.450.000 сўмлик мулкини ўғирлик йўли билан талон-торож қилган. 
Олиб борилган терговга қадар текшириш давомида Б.Г-ковдан 4 бош қўйлар ва 35 бош куркалар тегишли тартибда ҳужжатлаштириб олинган.

Судланувчи Г-ков Б-р З-вич суд мажлисида айбига тўлиқ иқрорлик билдириб, 2011 йил ёз ойларида Пахтакор туманидан Фориш тумани У-а МФЙ Деристон қишлоғининг қуйи қисмида жойлашган отарга келиб, Қорабеков Адхам билан қўйларни боқиш бўйича келишиб, 300.000 сўм пул эвазига Ж.Эгамов ва А.Қорабековларни қўйларини боққанлигини, ўзи қўйларни кундуз куни, поччаси М-мил кечурун боқиб келганлигини, поччаси М-милнинг турмуш ўртоғи Г-кова Наргиза опаси бўлишини, улар оилавий отарда яшаганлигини, 2012 йил сентябрь ойида уйланиб, 2012 ноябрь ойида турмуш ўртоғи Г-кова Умидани ҳам А.Қорабековни отарига олиб келганлигини, Ж.Эгамов ва А.Қорабековларга тегишли қўйларни                      2014 йилгача боққанлигини, 2017 йил февраль ойидан 2018 йил апрель ойига қадар Ғаллаорол туманидаги Аслиддин акани қўйларини боққанлигини,             2018 йил 26 апрель куни Фориш тумани Қизилқум МФЙда яшовчи Маъруф аканинг отарига келганлигини, Маъруф аканинг отаридаги ерларга қоровуллик қилгани учун 700.000 сўм ойлик иш ҳақи олганлигини, 2018 йил июнь ойида пулга муҳтож бўлиб қолганлигини, шунда Фориш тумани У-а МФЙ Деристон қишлоғидаги Ж.Эгамов ва А.Қорабековларниг қўйларини боқиб юрадиган жияни Мирзохидга қўнғироқ қилиб, “қўйлардан сотайлик, сенга каттароқ телефон олиб бераман” деб, Мирзохидга ўғирлик қилишни назарда тутиб айтганлигини, лекин бу гапни айтмаган бўлсада, Мирзохид нима демоқчи эканлигини тушуниб, унга “тоға ўзим сизга хабар қиламан” деганлигини, орадан бир кун ўтиб, жияни Мирзохид унга қўнғироқ қилиб, тезда телефонини ўчириб қўйганлигини, ўзи унга қайтиб қўнғироқ қилиб, “нимага тез ўчириб қўйдинг, нимага телефон қилган эдинг” деб сўраганида, жияни Мирзохид унга “телефонимда пулим кам эди, тоға келаверинг, ҳеч ким йўқ” деганлигини, ўзи отарда Мирзохиддан бошқа ҳеч ким йўқлигини билиб, қўй ўғирлашини билиб, қўйларни яширишга жой қидирганлигини, кейин Қизилқум МФЙда отари бўлган таниши Ҳамид ака билан телефон орқали гаплашиб, унга “ака қўй сотиб олган эдим, қўйларимни сизнинг қўйларингизга қўшиб турай, қўйларингизни боқишга ва бошқа ишларингизга ёрдам бериб тураман” деганлигини, Ҳамид ака унинг чўпонлигидан хабари бўлганлиги учун унинг илтимосига рози бўлганлигини, қўйни яширишга жой топгач, машина қидирганлигини, сўнг Нексия русумли автомашинасида киракашлик қиладиган Яраш акани топиб, унга “Деристон қишлоғида қўйларим бор, уларни Қизилқумга олиб келайлик” деганлигини, Яраш ака билан йўл кира ҳақини 25.000 сўмга келишганлигини, соат 15.00 ларда Деристон қишлоғига келиб, Мирзохид билан учрашганлигини, ўша вақти қўйлар олдида жияни Мирзохиддан бошқа ҳеч ким бўлмаганлигини, Мирзохид уйдагилари кетганлигини, ҳеч ким қолмаганлигини айтганлигини, иккаласи қўйлар орасидан 1 бош қўчқор ва 3 бош қўйларни ушлаб, Яраш акани Нексия русумли автомашинасига жойлаганлигини, Яраш ака “қўйлар ўзимники” деб айтганлиги учун унинг гапига ишонганлигини, ўзи Атхам аканинг отарда куркалари ҳам борлигидан хабари бўлганлиги сабабли Мирзохидга куркаларни ҳам олайлик деганида, жияни Мирзохид уни таклифига рози бўлганлигини, сўнг Яраш акага “куркаларим ҳам бор, уларни ҳам олиб кетайлик” деганлигини, Яраш ака рози бўлганлигини, улар отарнинг орқа томонидан борувчи йўлдан юриб, отар олдига келишганлигини, Мирзохид иккаласи куркалар ичидан 35 бош куркаларни ушлаб, машинага ортганлигини, сўнг Мирзохид қўйлар олдида қолганлигини, ўзи эса Яраш ака билан биргаликда Қизилқум маҳалласига кетганлигини, режаси бўйича қўйларни Ҳамид акани отарига олиб борганлигини, отарда Ҳамид акани ўзи бўлганлигини, Ҳамид ака билан гаплашиб, “қўйларни сотиб олдим, қўйларингиз билан юриб турсин, бир ойларда олиб кетаман, хизматингиз бўлса қарашиб тураман” деб айтганлигини, Ҳамид акани ҳам уни гапларига ишонгач, қўйларни унинг қўйларига қўшиб, ўзи Яраш ака билан Маъруф акани отарига келганлигини, бу ерга куркаларни тушириб, Яраш акага йўл кира учун 25.000 сўм пул берганлигини, турмуш ўртоғига куркаларни қарзга сотиб олганлигини айтиб, “пулини кейинчалик ишлаб қайтарамиз” деганлигини, орадан бироз вақт ўтгач, июль ойларида ИИБ ходимлари уни қидириб боришганлигини, улар А.Қорабековни қўйлари ва куркалари ҳақида сўраганлигини, ИИБ ходимлари А.Қорабековни куркалари ўзи турган отарда юрганлигини аниқлаганлиги сабабли уларга бор гапни айтиб берганлигини, кейин ИИБ ходимларини қўйлар турган жойга бошлаб бориб, Ҳамид акани қўйлари орасидан А.Қорабековнинг қўйларини ажратиб берганлигини, А.Қорабековнинг қўйларини алоҳида белгиси бўлганлигини, улар ўғирлаган қўйларнинг думбасида оч кўк рангли бўёқ суриб қўйилганлигини баён қилиб, суд тергови бошланишида айбига иқрорлик билдирмаган бўлсада, ҳозирда ўзининг қилмиш ҳаракатларини тушуниб етганлигини, қилган қилмишидан пушаймонлигини, оилавий аҳволини, етказилган моддий зарарлар тўлиқ қопланганлигини инобатга олиб, унга нисбатан енгиллик беришни сўради.
Судланувчи вояга етмаган М-нов М-ҳид М-мил ўғли қонуний вакили Махмудов М-мил М-нович иштирокида суд мажлисида айбига тўлиқ иқрорлик билдириб, ҳақиқатдан ҳам дадаси М.Махмудов саккиз йилдан буён А.Қорабековга тегишли қўйларни боқиб келишлигини, шу сабабли оила аъзолари билан Деристон қишлоғи қуйи қисмида жойлашган отарида яшаб келганлигини, Г-ков Б-р тоғаси бўлишини, тоғаси Қизилқум МФЙда Маъруф исмли кишини отарида қоровуллик қилиб, ишлаб келишлигини, 2018 йил июнь ойида тоғаси Б-р унга қўнғироқ қилиб, “қўйлардан сотайлик жиян, каттароқ телефон олиб бераман” деганлигини, ўзи телефонга қизиққанлиги сабабли тоғасини таклифига рози бўлганлигини, дадаси ҳар ойнинг охирларида 5-6 кунлари қишлоғига дам олиш учун кетишлигини, ўша куни дадаси кетган заҳоти тоғаси Б.Г-ковга қўнғироқ қилиб, унга отар олдига келишини, ҳеч ким йўқлигини айтганлигини, сўнг тоғаси Б-р нотаниш Нексия русумли автомашинада олдига келганлигини, иккаласи А.Қорабековни 4 бош қўйларини ушлаб, уларни автомашинага жойлаганлигини, шундан кейин отар олдига келганлигини, шунда тоғаси Б-р унга куркаларни ҳам олайлик деганида, ўзи рози бўлганлигини, сўнг 35 дона куркаларни ҳам автомашинага ортганлигини, тоғаси кетгач ўзи қўйларни боқишда давом этганлигини, шу куни Адхам ака отарга келиб, қўйларни саноқдан ўтказганида, қўйлардан 18 бош кам чиққанлигини, ўзи Адхам акада шубҳа ўйғотмаслик учун қўйларни биргаликда қидирганлигини, қўйлардан фақатгина 4 бош топилмаганлигини, чунки ўзи 4 бош қўйларни тоғаси Б-рга бериб юборган бўлганлигини, ҳақиқатдан ҳам А.Қорабековни             4 бош қўйлари ва 35 бош куркаларини тоғаси Б-рни таклифига кўра, тоғаси иккаласи ўғирлаганлигини баён қилиб, қилган қилмишидан пушаймонлигини, оилавий аҳволини, етказилган моддий зарарлар тўлиқ қопланганлигини инобатга олиб, енгиллик беришни сўради. 
Жабрланувчи Қорабеков Адхам Олимжонович суд мажлисида            2017 йил июль ойида “Олимжон Қоракўлчи” фермер хўжалигини ташкил қилганлигини, фермер хўжалигини раиси укаси Эгамов Жасур ҳисобланишини, ҳозирги вақтда фермер хўжалигида 317 бош қўй-қўзилар мавжудлигини, ўзи иш юритувчи бўлганлиги сабабли ўзига тегишли 74 бош қўйларини фермер хўжалигини қўйларига қўшиб, боқиб келинишини, бундан ташқари 60 дона куркалари ҳам борлигини, куркалар отарини чўпон уйи ҳовлисида юришлигини, қўйлар ва куркаларни боқишни Махмудов М-мил ва унинг оиласига оғзаки келишув асосида топширганлигини, уларга ҳар ойда еб-ичишларидан ташқари 450.000 сўм пул ва йилига 6 бош қўзи беришлигини, М.Махмудов ва унинг оиласи 2009 йилдан буён уни қўйларини боқиб келишлигини, марҳум дадаси уларга фақат ойлик берганлигини, 2012 йилдан кейин ўзи уларга ойликдан ташқари янги туғилган қўзилардан 6 бош берадиган бўлганлигини, ҳар ойда бир маротаба қўй-қўзиларни саноқдан ўтказганлигини, айрим вақтлари қўйлар сонидан кам чиққан бўлганлигини, чўпони йўқолган ёки ўлган деб айтганлиги учун унинг гапига ишониб, бунга эътибор бермаганлигини, чунки М.Махмудов ва унинг оила-аъзолари анча йилллар уларнинг қўйларини боқиб келганлигини, 2018 йил 24 июль куни отарига тўсатдан бориб,  қўйларини саноқдан ўтказмоқчи бўлганлигини, қўйлари отар олдига келишини кутиб, улар келгунига қадар куркаларини саноқдан ўтказганида, 60 дона куркасидан 35 дона курка кам чиққанлигини, сўнг М-мил ака ва унинг оила-аъзоларидан 35 дона куркаларини сўраганида, М-мил ака ва унинг турмуш ўртоғи куркаларини қаерда эканлигини билмаслигини айтганлигини, ўша вақти М-ҳид ундан қочишга ва саволларига жавоб бермасликка ҳаракат қилганлигини, қўйлар отарига келгач, қўйларни саноқдан ўтказганида, 4 бош қўй кам чиққанлигини, шунда ўзига тегишли 35 бош куркалари ва 4 бош қўйлари ўғирланганлигини билганлигини, шу сабабли туман ИИБга келиб, ариза билан мурожаат қилганлигини, ИИБ ходимлари томонидан суриштирув ишлари олиб борилиб, курка ва қўйларини Г-ков Б-р ва М-нов М-ҳидлар ўғирлаганлиги аниқланганлигини, Б-р уни отарида 2011 йилдан 2014 йилгача қўй боққанлигини, отардаги вазиятни яхши билишлигини, Б-р боққан қўйлардан камомад чиқавергач, уни отардан ҳайдаб юборганлигини, ИИБ ходимлари томонидан олиб борилган суриштирув ишлари давомида Б-р ва Мирзохидлар отарда ҳеч ким йўқлигидан фойдаланиб, 4 бош қўйи ва 35 дона куркаларини ўғирлаганлиги, Б-р 35 дона куркаларини ўзи яшаб юрган отарда, қўйларини эса Хамид исмли кишини отарида сақлаб келаётганлиги аниқланганлигини, Б-р Хамиднинг қўйлари орасидан унга тегишли қўйларни ажратиб берганлигини, қўйлар ва куркалари ИИБ ходимлари томонидан ҳужжатлаштириб олинганлигини, ўзи қўйлари ва куркаларини белгисидан таниб олганлигини баён қилиб, ҳозирги кунда етказилган зарар судланувчилар Б.Г-ков ва М.М-новлар томонидан тўлиқ қопланганлигини, судланувчиларга нисбатан ҳеч қандай даъвоси йўқлигини, уларга нисбатан қонуний енгиллик беришни сўради.
Гувоҳ Касимов Яраш Мамарасулович суд мажлисида 2018 йил июнь-июль ойларида Г-ков Б-р билан Фориш тумани марказида учрашганлигини, Б-рни отарда юрган вақтлари кўриб турганлигини, Б.Г-ков унга “Деристон қишлоғида қўйларим бор, уларни Қизилқумга олиб келайлик” деганида, ўзи унга йўл кира ҳақини 25.000 сўм бўлишини айтганлигини, Б-р рози бўлганлигини, сўнг шу куни соат 15.00 ларда автомашинасини Деристон қишлоғи томонга бошқариб борганлигини, сўнг Б-р қўйлар орасидан 4 бош қўйни ажратиб олиб, автомашинасига ортганлигини, шундан кейин куркалари ҳам борлигини, куркаларни ҳам олиб кетишини айтиб, Б-р ва ўзига нотаниш йигит, кейинчалик билишича, М-нов Мирзохидлар биргаликда отар олдига бориб, Б-р ва Мирзохид куркаларни автомашинасига ортганлигини, ўзи автомашинасига нечта курка ортилганлигини билмаслигини, сўнг М.М-нов ўша атрофда қолганлигини, Б-р иккаласи Хамид исмли йигитнинг қўраси олдига борганлигини, Б-р қўйлар ўзиники эканлигини айтганлигини, Хамид ҳам унинг унинг гапларига ишониб, Б-рни қўйларини ўзини қўйлари орасида юришига рози бўлганлигини, Б-р куркаларни Маъруф исмли кишининг отарига туширганлигини ва унга йўл кира ҳақи учун 25.000 сўм пул берганлигини, Б-рни кўпчилик камбағал йигит сифатида билганлиги сабабли ўзи ҳам унга алдамаса керак деб ишонганлигини, қўйлар ўзиники эмаслигини билмаганлигини, бундан ташқари кундуз куни қўй олдига келиб, бемалол қўйларни ушлаб, автомашинасига ортганлиги учун ундан умуман шубҳаланмаганлигини, қўйлар Б.Г-ковга тегишли эмаслигини суриштирув давомида билганлигини баён қилди.
Гувоҳ Шаукаров Абдулла Холмуратович суд мажлисида ўзи Г-ков  Б-р ва унинг турмуш ўртоғини Қизилқум МФЙ ҳудудидаги отарда яшаганлиги сабабли танишлигини, аниқ санаси ёдида йўқлигини, Б-р уйига келиб, турмуш ўртоғидан 40 дона жўжалари билан бир бош она куркани сотиб олганлигини, Б-р турмуш ўртоғи билан она курка ва унинг 40 дона жўжаларини 480.000 сўмга келишиб, шу пулни турмуш ўртоғига бериб, уларни олиб кетганлигидан хабари борлигини, Б-рни ўғирлик қилганлиги юзасидан ИИБ ходимлари томонидан суриштирув ишлари олиб борилаётганлиги ҳақида эшитганлигини, ҳозирги вақтда турмуш ўртоғи томонидан сотилган курка ва унинг жўжаларини таниб бўлмаслигини баён қилди.

Гувоҳ Суванов Ҳамид Абсаматович суд мажлисида ҳақиқатдан ҳам 2017 йил июль ойида чорвачиликни ривожлантириш учун “Абсамад” оилавий корхонасини ташкил қилиб, ўзи иш бошқарувчи бўлиб ишлаб келишлигини, ўзи Г-ков Б-рни 2018 йил февраль ойидан буён танишлигини, у уларга қўшни отарда оиласи билан яшаб келганлигини, сўнг яна бошқа отарга кўчиб кетганлигини, 2018 йил тахминан июнь-июль ойларида Б-р унга қўнғироқ қилиб, “ака 4 бош қўй сотиб олган эдим, сизнинг қўйларингизда юриб турсин, 1 ойларда олиб чиқиб кетаман” деганлигини, уни камбағал оила эканлиги учун рози бўлганлигини, ўша куни тушликдан сўнг отарида бўлган вақти Б-р ҳамқишлоғи Яраш аканинг автомашинасида 4 бош қўйларини олиб келганлигини, ўша вақти ҳам Б.Г-ков “қўйлар ўзимники, қўйларингиз орасида юриб турсин, чўпонларингиз дам олган вақти мен ҳам қўйларингизни боқишда ёрдам бериб тураман” деб айтганлигини, орадан бироз вақт ўтиб, Б-р ИИБ ходимлари билан биргаликда отари олдига келиб, ўзи ташлаб кетган қўйларни унинг қўйлари орасидан ажратиб олиб, ИИБ ходимларига “олиб келган қўйларим мана шулар” деб айтганлигини, кейинчалик ушбу қўйларни Б-р ўғирлаган эканлигини билганлигини, бунгача Б-р қўйларни ўғирлаб олиб келганлигини билмаганлигини, унга қўйлар ўзиники эканлигини айтганлиги учун уни гапларига ишонганлигини баён қилди.

Гувоҳ Абдурасулов Маъруф Игамович суд мажлисида 2016 йилда чорвачиликни ривожлантириш мақсадида “Сулаймон-Чимбой” МЧЖ фаолитини ташкил қилганлигини, МЧЖга қарашли 300 гектар ер майдони Фориш тумани Қизилқум МФЙ 3-фермада жойлашганлигини, Г-ков Б-р ва унинг  турмуш ўртоғи Г-кова Умидаларни 2018 йил 26 апрелдан буён танишлигини, сабаби ўша куни улар унга учрашиб, “борадиган жойимиз йўқ, отарингизда яшаб турайлик” деганлигини, отарида қоровул бўлмаганлиги учун уларни илтимосига рози бўлганлигини, Г-ков Б-р ва унинг оила-аъзолари уни отарида яшаб келганлигини, Б.Г-ков унинг олдига келмасидан олдин қўшни отар эгаси Нодирнинг қўлида ишлаганлигини, Нодир Б-рга иш ҳақини берганлиги сабабли уни ёнида бироз пули бўлганлигини, 2018 йил май ойида Б-р  унга жўжа курка олишини айтганлигини, иккаласи Ғаллаорол деҳқон бозоридан 23 дона жўжа курка сотиб олганлигини, уларни Фориш туманидаги отарига олиб келиб берганлигини, бундан ташқари Б-рга 7-8 дона товуқ ҳам олиб бериб, гўшт ўрнида еб туришини айтганлигини, 2018 йил июль ойида Б-р унга қўнғироқ қилиб, “ака 4 та қўйим бор эди, сизнинг қўйларингизга қўшиб турсам бўладими” деганлигини, ўзи унга “қўйларим Бахмалда, у ерга олиб бориш ҳаражатларинг билан қимматга тушиб кетасан” деб айтиб, рози бўлмаганлигини, сўнг 4 бош қўйларини нима қилганлигини билмаслигини, ўзи 2018 йил август ойи бошларида отарига келган вақти Г-ков Б-р уйда йўқ эканлигини, қўшни отар ишчиларидан Б-рни сўраганида, ИИБ ходимлари билан кетганлигини айтганлигини, ўзи ИИБ ходими билан гаплашганида, Б-рни ўғирлик қилганлигини билганлигини, 2018 йил июль ойида Б-рдан қўйларни қаердан олганлигини сўрамаганлигини, ўзи асосан Ғаллаорол туманида ишлари билан юришлигини, Қизилқум МФЙда жойлашган отаридан 10-15 кунда хабар олиб туришлигини, Б-р ва унинг оиласи борадиган жойи йўқлигини айтганлиги сабабли раҳми келиб, уларни отарига жойлаштириб, яшаб туришларига рози бўлганлигини баён қилди.

Гувоҳ Сапаров Дониёр Усмон ўғли суд мажлисида 2018 йил май ойларида Маъруф аканинг отарида қурилиш ишларини олиб борганлигини, ўша вақти Маъруф аканинг отарида яшаб юрадиган Г-ков Б-р ва унинг турмуш ўртоғини таниганлигини, 2018 йил июнь ойининг бошларида Б-р қўй сотиб олишини айтиб қолганлигини, ўзи унга 5-6 бош қўйларини сотмоқчи эканлигини айтгач, Б-р қўйларини сотиб олишини айтганлигини, сўнг Б-р иккаласи уйига келиб, 3 бош урғочи қўзи, 1 бош эркак қўзи ва 1 бош қўчқорини савдолашиб, 4 бош қўзиларини  325.000 сўмдан, 1 бош қўчқорини 530.000 сўмга келишганлигини, Б-р унга жами 1.830.000 сўм пул бериб, қўйларни олиб кетганлигини, қўйларини ранги қора тусда бўлганлигини, ўзи Б-рга сотган қўйларини ҳозир ҳам танишлигини, унга тақдим этилган фотосуратдаги қўйлар Б-рга сотган қўйлари эмаслигини баён қилди.

Гувоҳ Худойбердиев Ёқуб суд мажлисида Фориш туман ИИБ ЖҚБ катта тезкор вакили вазифасида хизмат қилиб келишини, ҳақиқатдан           2018 йил 24 июль куни фуқаро А.Қорабеков Деристон қишлоғида жойлашган отаридан 4 бош қўй ва 35 дона куркалари йўқолганлиги юзасидан ариза билан мурожаат қилганлигини, фуқаро А.Қорабековнинг аризаси юзасидан ўзи туман ИИБ ЖҚБ тезкор вакили Ж.Эрдошев билан суриштирув ҳаракатларини олиб борганлигини, суриштирув давомида ушбу ўғирликни Б.Г-ков ва унинг жияни М.М-новлар биргаликда содир қилганлиги аниқланганлигини ва уларнинг кўрсатувларига асосан 4 бош қўй ва 35 дона куркалар ашёвий далил сифатида олинганлигини, ариза муаллифи қўй ва куркаларини белгиларидан таниб олганлигини, суриштирув давомида Б.Г-ков ва М.М-новларга ҳеч қандай тазъйиқ ўтказилмаганлигини, улар ўз ҳохишига кўра кўрсатув берганлигини баён қилди. 
Гувоҳ Ж.Эрдошев суд мажлисида гувоҳ Ё.Худойбердиевнинг кўрсатувини тасдиқлаб, айнан шу мазмунда кўрсатув берди.

Суд давлат айбловчисининг хулосасини эшитиб, жиноят иши ҳужжатларини ўрганиб чиқиб, судланувчилар Б.Г-ков ва М.М-новларнинг жиноят содир этганликдаги айблари уларнинг ўзларини айбига тўлиқ иқрор бўлиб берган кўрсатувлари, жабрланувчи ва гувоҳларнинг кўрсатувлари, воқеа жойини кўздан кечириш баённомаси ва илова қилинган фотожадваллар, нарсани кўздан кечириш ва олиш тўғрисидаги баённомалар, нарсани таниб олиш учун кўрсатув олиш ҳақидаги баённомаси, нарсани ашёвий далил деб эътироф этиш ва уни жиноят ишига қўшиш ҳақида қарори ҳамда ишдаги бошқа ҳужжатлар билан исботланган деб ҳисоблайди.    
Дастлабки тергов органи томонидан судланувчи Б.Г-ковнинг вояга етмаган шахсни ғайриижтимоий ҳатти-ҳаракатларга жалб қилиш, яъни вояга етмаган М.М-новни жиноят қилиш жалб қилишда ва вояга етмаган М.М-нов билан бир гуруҳ шахс бўлишиб, олдиндан жиноий тил бириктириб, уй-жой, омборхона ва бошқа хонага ғайриқонуний равишда кириб, ўзганинг мол-мулкини яширин равишда талон-торож қилишда ифодаланган харакатлари Ўзбекистон Республикаси ЖК 127-моддасининг          3-қисми ва 169-моддаси 2-қисмининг “в,г” бандлари билан тўғри квалификация қилинган.
Дастлабки тергов органи томонидан судланувчи вояга етмаган М.М-новнинг бир гуруҳ шахс бўлишиб, жиноий шериги Б.Г-ков билан олдиндан жиноий тил бириктириб, ўзганинг мол-мулкини яширин равишда талон-торож қилишда ифодаланган харакатлари Ўзбекистон Республикаси ЖК 169-моддаси 2-қисмининг “в” банди билан тўғри квалификация қилинган.
Бироқ тергов органи томонидан вояга етмаган М.М-новнинг ҳаракатларини уй-жой, омборхона ва бошқа хонага ғайриқонуний равишда кириб, ўзганинг мол-мулкини яширин равишда талон-торож қилишда ифодалаб, Ўзбекистон Республикаси ЖК 169-моддаси 2-қисмининг “г” банди билан нотўғри квалификация қилинган.
Чунки қонунчиликда ўғрилик талон-тарож қилинадиган мулк ўзгалар тасарруфидан бўлиши, яъни айбдорга тегишли бўлмаслиги ва у мазкур мулкка нисбатан ҳуқуқий ваколатга эга эмаслиги муҳимдир. Моддий бойликларни айбдорнинг тасарруфида ёки қарамоғида бўлмаслиги, яъни унинг ўзгалар ихтиёридалиги ўғриликни ўзлаштириш ёки растрата йўли билан талон-тарож қилишдан тафовутлайди, деб кўрсатилган.

Ишда ҳужжатларига кўра, вояга етмаган М.М-нов ўз ота-онаси билан жабрланувчи А.Қорабековнинг даласига доимий яшаб келади. М.М-нов А.Қорабековнинг қўраси ва бошқа унга тегишли биноларига эркин кириб чиқа олади. Шунга кўра вояга етмаган М.М-новнинг уй-жой, омборхона ва бошқа хонага ғайриқонуний равишда кириб, ўзганинг мол-мулкини яширин равишда талон-торож қилиш ҳаракатлари билан келишиб бўлмайди.

Юқоридагиларга кўра вояга етмаган М.Мумурмоновнинг айбидан Ўзбекистон Республикаси ЖК 169-моддаси 2-қисмининг “г” бандини чиқариш лозим бўлади.
Суд Ўзбекистон Республикаси Олий суди Пленумининг 2014 йил 
23 май кунидаги “Суд ҳукми тўғрисида” ги 07-сонли қарорининг 
26-бандидаги судланувчи томонидан содир этилган бир жиноят, жиноят қонунининг бир неча моддалари билан хато тавсифланганда, ёки бир неча содир этилган жиноятларини жиноят қонунининг оғирроқ жазони тақозо қилувчи биргина моддаси билан тавсифлаш ўрнига асоссиз равишда жиноят қонуни бир моддасининг бир неча қисмлари билан тавсифланганда, суд ҳукмининг тавсиф қисмида судланувчига хато қўйилган ЖКнинг моддаси (моддаси қисми ёки банди)ни чиқариб ташлаш тўғрисида ҳам тегишли асослар келтирган ҳолда кўрсатиб ўтиши етарли деган талабига асосланиб, судланувчининг айбидан чиқарилаётган ЖК моддасини ҳамда ЖК бир моддаси (қисми) дан бошқа моддаси (қисми) га қайта квалификация қилинаётганлигини ҳукмнинг қарор қисмида такрорламасликни лозим топди.

Ўзбекистон Республикаси Олий суди Пленумининг 2006 йил                         3 февралдаги «Судлар томонидан жиноят учун жазо тайинлаш амалиёти тўғрисида»ги Қарорининг 1,3-бандларида «Судларнинг эътибори жиноят учун жазо тайинлашда қонунийлик, инсонарварлик, одиллик ва жавобгарликнинг муқарралиги принципларига қатъий амал қилишга қаратилсин», Жиноят кодексининг 8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак», деб тушунтириш берилган.

Суд судланувчи Б.Г-ковга нисбатан жазо тайинлашда айбига тўлиқ иқрор ва чин кўнгилдан пушаймонлигини, муқаддам судланмаганлигини, оилавий аҳволини, яшаш жойидан ижобий тавсифланганлигини, жабрланувчига етказилган моддий зарар тўлиқ қопланганлигини, жабрланувчининг унга нисбатан даъвоси йўқлигини, оиласи маҳалла фуқаролар йиғинида кам таъминланган оилалар рўйхатида туришлигини ЖКнинг 55-моддасига асосан жазони енгиллаштирувчи ҳолатлар сифатида баҳолаб, унинг ҳаракатида жазони оғирлаштирувчи ҳолатлар йўқ деб ҳисоблаб, Ўзбекистон Республикаси Олий суди Пленумининг 2006 йил                 3 февралдаги «Судлар томонидан жиноят учун жазо тайинлаш амалиёти тўғрисида»ги Қарорининг 1, 18-бандларидаги тушунтиришларига амал қилиб, қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилиб, унга у айбли деб топиладиган моддалар билан жазо тайинлашда юқорида қайд этилган жазони енгиллаштирувчи ҳолатлар у томонидан содир этилган жиноятларнинг ижтимоий хавфлилик даражасини жиддий камайтирувчи ҳолатлар деб ҳисоблаб, Жиноят кодексининг 57-моддасини қўллаган ҳолда у айбли топилаётган Жиноят кодекси 127-моддасининг 3-қисми аҳлоқ тузатиш ишлари жазоси, 169-моддаси 2-қисмининг “в,г” бандлари санкциясида назарда тутилган аҳлоқ тузатиш ишлари жазоси тайинлашни, ЖКнинг 59-моддасига асосан тайинланган жазоларни қисман қўшиш йўли билан узил-кесил жазо белгилашни, унга нисбатан қўлланилган муносиб хулқ атворда бўлиш ҳақидаги тилхат эҳтиёт чораси ҳукм қонуний кучга киргандан сўнг бекор қилишни лозим топди.
Суд судланувчи вояга етмаган М.М-новга нисбатан жазо тайинлашда айбига тўлиқ иқрор ва чин кўнгилдан пушаймонлигини, муқаддам судланмаганлигини, оилавий аҳволини, яшаш жойидан ижобий тавсифланганлигини, жабрланувчига етказилган моддий зарарлар тўлиқ қопланганлигини, жабрланувчининг унга нисбатан даъвоси йўқлигини, унинг вояга етмаганлигини ЖКнинг 55-моддасига асосан жазони енгиллаштирувчи ҳолатлар сифатида баҳолаб, унинг ҳаракатида жазони оғирлаштирувчи ҳолатлар йўқ деб ҳисоблаб, Фориш туман ёшлар иттифоқи вакили томонидан унга нисбатан кафиллик хати берилганлигини инобатга олиб, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги Қарорининг 1, 18-бандларидаги тушунтиришларига амал қилиб, қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилган ҳолда ЖКнинг 841-моддасига асосан у айбли топилаётган айб модда санкциясида назарда тутилган озодликни чеклаш жазоси тайинлашни, унга сутканинг соат 22.00 дан соат 06.00 га қадар бўлган вақтда яшаш жойидан чиқишини чеклашни лозим топади.
Шунингдек, суд вояга етмаган М.М-новга нисбатан қўлланилаётган таъқиқ (чеклаш)нинг хусусиятини ҳисобга олган ҳолда, унинг зиммасига маҳкумларни назорат қилувчи органнинг розилигисиз яшаш жойини ўзгартирмаслик, Фориш туман ҳудудидан чиқмаслик, муайян шахслар, яъни муқаддам судланган шахслар билан алоқа ўрнатмасликдан иборат бўлган қўшимча таъқиқлардан иборат мажбуриятни юклашни ҳамда унга нисбатан қўлланилган вояга етмаганни кузатув остига олиш учун топшириш эҳтиёт чорасини ҳукм қонуний кучга киргач бекор қилишни лозим топди.
Суд иш бўйича ашёвий далил сифатида эътироф этилган 4 бош қўй ва 35 бош куркалар дастлабки тергов давомида жабрланувчи А.Қорабековга тилхат орқали топширилганлиги ва жабрланувчи А.Қорабековга етказилган зарар тўлиқ қопланганлиги сабабли, зарар масаласини муҳокамадан қолдиришни лозим топди.

Ўзбекистон Республикаси ЖПКнинг 454-457, 462-463, 465-468,         471-473-моддаларига амал қилиб, суд 

Ҳ У К М   Қ И Л Д И:
Г-ков Б-р З-вич Ўзбекистон Республикаси ЖК                  127-моддасининг 3-қисми ва 169-моддаси 2-қисмининг “в,г” бандларида назарда тутилган жиноятларни содир этганликда айбдор деб топилсин.

Г-ков Б-р З-вичга Ўзбекистон Республикаси ЖК                  127-моддасининг 3-қисми билан ЖК 57-моддасини қўллаб, ҳар ойлик иш ҳақининг 30 фоизини давлат даромадига ушлаб қолган ҳолда 2 (икки) йил 6 (олти) ой муддатга ахлоқ тузатиш ишлари жазоси тайинлансин.

Г-ков Б-р З-вичга Ўзбекистон Республикаси ЖК                  169-моддаси 2-қисмининг “в,г” бандлари билан ҳар ойлик иш ҳақининг              30 фоизини давлат даромадига ушлаб қолган ҳолда 2 (икки) йил муддатга аҳлоқ тузатиш ишлари жазоси тайинлансин.
Ўзбекистон Республикаси Жиноят кодекси 59-моддаcига асосан тайинланган жазоларни қисман қўшиш йўли билан жиноятлар мажмуи бўйича ҳар ойлик иш ҳақининг 30 фоизини давлат даромадига ушлаб қолган ҳолда 3 (уч) йил муддатга аҳлоқ тузатиш ишлари жазоси тайинлансин.
Аҳлоқ тузатиш ишлари жазоси мазкур жазо ижросини назорат қилувчи орган томонидан белгилаб бериладиган жойларда ўтаттирилсин. 
Ахлоқ тузатиш ишлари жазо муддати унинг ойлик иш ҳақидан давлат даромадига ушлаб қолган вақтдан бошлаб ҳисоблансин.
Жазо ижросини таъминлаш Пахтакор туман ИИБ зиммасига юклатилсин.

Б.Г-ковга нисбатан қўлланилган муносиб ҳулқ-атворда бўлиш ҳақидаги тилхат эҳтиёт чораси ҳукм қонуний кучга киргач бекор қилинсин.
Вояга етмаган М-нов М-ҳид М-мил ўғли Ўзбекистон Республикаси ЖК 169-моддаси 2-қисмининг “в” бандида назарда тутилган жиноятларни содир этганликда айбдор деб топилсин.

Вояга етмаган М-нов М-ҳид М-мил ўғлига Ўзбекистон Республикаси ЖК 169-моддаси 2-қисмининг “в” банди билан ЖК 841-моддасига асосан 6 (олти) ой муддатга озодликни чеклаш жазоси тайинлансин.

Вояга етмаган М.М-нов сутканинг соат 22.00 дан соат 06.00 га қадар бўлган вақтда яшаш жойидан чиқиши чеклансин.

Вояга етмаган М.М-новга қуйидаги қўшимча таъқиқлар юклатилсин:

1) Маҳкумларни назорат қилувчи органнинг розилигисиз яшаш жойини ўзгартирмаслик, Фориш туман ҳудудидан чиқмаслик;

2) Муайян шахслар, яъни муқаддам судланган шахслар билан алоқа ўрнатмаслик.
3) Алоқа воситаларидан, шу жумладан Интернетдан фойдаланмаслик.

Тайинланган озодликни чеклаш жазосини ижро қилиш Фориш туман ИИБ зиммасига юклатилсин.

Жазони ўташ муддати ҳукм ижросини ижро этиш инспекциясида ҳисобга олинган кундан бошлаб ҳисоблансин.

Вояга етмаган М-нов М-ҳид М-мил ўғлига нисбатан қўлланилган вояга етмаганни кузатув остига олиш учун топшириш эҳтиёт чораси ҳукм қонуний кучга киргач бекор қилинсин.

Иш бўйича ашёвий далил сифатида эътироф этилган 4 бош қўй ва             35 бош куркалар дастлабки тергов давомида жабрланувчи А.Қорабековга тилхат орқали топширилганлиги ва жабрланувчи А.Қорабековга етказилган моддий зарар тўлиқ қопланганлиги сабабли, зарар масаласи муҳокамадан қолдирилсин.

Ҳукмдан норози тарафлар ҳукм эълон қилинган кундан бошлаб, маҳкумлар ва жабрланувчи ҳукм нусхасини олган кундан бошлаб, ўн сутка ичида жиноят ишлари бўйича Жиззах вилоят судига апелляция тартибида, ҳукм қонуний кучга киргандан сўнг эса кассация тартибида шикоят бериши ёки протест билдириши мумкин. 

Раислик қилувчи:

          А.Хомидов
                    Аслига тўғри          
